
Shri Govindastavaraja

શ્રીગોવિન્દસ્તવરાજઃ

સ્થિતે મનસિ ગોવિન્દ દૂરતો યાતિ પાતકમ્ ।
ઉદયાચલમારૂઢે દિલનાથે તમો યથા॥ ૧॥
ગોવિન્દેતિ તથા પ્રોક્તં ભક્ત્યા વા ભક્તિવર્જિતૈઃ   ।
સર્વપાપાનિ દહતિ કલ્પાન્તાગ્નિર્ગિરીન્   યથા॥ ૨॥
શૌનક ઉવાદ –
અમ્બરીષ શુભં વાક્યં મયોક્તં શ‍ૃણુ ભક્તિતઃ ।
ધર્માર્થકામમોક્ષાણાં કુરુ ગોવિન્દકીર્તનમ્॥ ૩॥
યદીચ્છસિ પરં જ્ઞાનં જ્ઞાનાત્તત્પરમં પદમ્ ।
તદાદરેણ રાજેન્દ્ર કુરુ ગોવિન્દકીર્તનમ્॥ ૪॥
કર્મણા મનસા વાચા યદીચ્છસિ ભવક્ષયમ્ ।
તદા સદા મહીપાલ કુરુ ગોવિન્દકીર્તનમ્॥ ૫॥
સર્વરોગવિનાશાય ચાત્મનઃ શુભવાઞ્છયા ।
અહર્નિશં   સદા નિત્યં કુરુ ગોવિન્દકીર્તનમ્॥ ૬॥
સંસારાનલતાપસ્ય યદીચ્છસિ શમં નૃપ ।
તદા ચિત્તં સ્થિરં કૃત્વા  કુરુ ગોવિન્દકીર્તનમ્॥ ૭॥
યદીચ્છસિ ભયં ત્યક્તું પરલોકસમુદ્ભવમ્ ।
તદા નિત્યં મહીપાલ કુરુ ગોવિન્દકીર્તનમ્॥ ૮॥
જીવિતસ્ય ફલં નિત્યં યદિ વાઞ્છસિ ભૂપતે ।
પ્રત્યહં પરયા ભક્ત્યા કુરુ ગોવિન્દકીર્તનમ્॥ ૯॥
બ્રહ્મહત્યાદિપાપાનાં યદીચ્છસિ પરં ક્ષયમ્ ।
સંયતેન્દ્રિયસન્દોહઃ કુરુ ગોવિન્દકીર્તનમ્॥ ૧૦॥
રાજ્યં ભોગાંશ્ચ વિપુલાન્ પુત્રં વેચ્છસિ સમ્પદમ્ ।

તદા યત્નેન મહતા કુરુ ગોવિન્દકીર્તનમ્॥ ૧૧॥
ત્યક્તુમિચ્છસિ રજેન્દ્ર જન્મરોગજ્વરાદિકમ્ ।
ભયં યદિ સદા ભક્ત્યા કુરુ ગોવિન્દકીર્તનમ્॥ ૧૨॥
રણે યદિ ભ યં જેતું ત્વમિચ્છસિ નરાધિપ ।
સદા સર્વાત્મના નિત્યં કુરુ ગોવિન્દકીર્તનમ્॥ ૧૩॥
વાજિયજ્ઞસહસ્ત્રાણાં ફલં નિત્યં યદીપ્સસિ ।
પ્રાતરુત્થાય ભૂપાલ કુરુ ગોવિન્દકીર્તનમ્॥ ૧૪॥
યદિ સંસારજં દુઃખં હન્તુમિચ્છસિ ભૂમિપ ।
તદા ભક્તિં  સમાસ્થાય કુરુ ગોવિન્દકીર્તનમ્॥ ૧૫॥
વૈષ્ણવસ્ય ચ ધર્મસ્ય પારં ગન્તું યદીચ્છસિ ।
નરેન્દ્ર તન્મના ભૂત્વા કુરુ ગોવિન્દકીર્તનમ્॥ ૧૬॥
કિં  કરિષ્યસિ સાઙ્ખ્યેન પોગેન નરનાયક ।
મુક્તિમિચ્છસિ રાજેન્દ્ર કુરુ ગોવિન્દકીર્તનમ્॥ ૧૭॥
પરાન્નં ગર્હિતં   ભુક્તં પર્વકાલે વિશેષતઃ ।
સુનિષ્ટપ્તં ગતં પાપં કુરુ ગોવિન્દકીર્તનમ્॥ ૧૮॥
અભક્ષસમ્ભવં રાજન્ દુષ્પરિગ્રહસમ્ભવમ્ ।
તત્પાપં યાતુ વિલયં કુરુ ગોવિન્દકીર્તનમ્॥ ૧૯॥
સંસર્ગે પાપિના નિત્યં પાષણ્ડજનરક્ષણે ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૦॥
યદ્બાલ્યે યૌવને ચૈવ વાર્ધકે સમુપાર્જિતમ્   ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૧॥
પૂર્વાહ્ણે વાપરાહ્ણે વા મધ્યાહ્ને યદુપાર્જિતમ્   ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૨॥
વર્તમાનં ચ યત્પાપં યદ્ભૂતં યદ્ભવિષ્યતિ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૩॥
મેરુમન્દરતુલ્યં તુ મનસા સમુપાર્જિતમ્   ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૪॥

યત્ત્વયા પાપમનસા પરદારાભિમર્શનમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૫॥
ધર્મં વૈ પિતૃદેવાનાં વિત્તશાઠ્યેન યત્કૃતમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૬॥
ગુરુનિન્દાકૃતં પાપં વેદશાસ્ત્રદ્વિજાદિજમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૭॥
ગતાયાં તીર્થયાત્રાયાં પરાન્નેન તુ પાતકમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૮॥
પૂજ્યાનામવમાનેન યત્કૃતં પાતકં મહત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૨૯॥
વસતાં મહતાં ચાસે કુગ્રામે ચ સતાં ચ યત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૦॥
તટાકકૂપવાપીષુ જલવિઘ્નકૃતં ગવામ્ ।
તત્તાપં યાતુ રાજેન્દ્ર કુરુ ગોવિન્દકીર્તનમ્॥ ૩૧॥
માર્ગભઙ્ગકૃતં  પાપં ક્ષેત્રસેતુવિભેદજમ્ ।
તત્તાપં યાતુ રાજેન્દ્ર કુરુ ગોવિન્દકીર્તનમ્॥ ૩૨॥
ગુરુતલ્પાભિગમને સ્વજનસ્ત્રીનિષેવણે ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૩॥
અનભ્યર્ચ્ય પિ તૄન્ દેવાન્ યત્ર યત્ર ચ ભોજનમ્ ।
તત્પાપં યાદુ રાજેન્દ્ર કુરુ ગોવિન્દકીર્તનમ્॥ ૩૪॥
કથાયાં કથ્યમાનાયાં વિઘ્નાચરણજં ચ યત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૫॥
અકુર્વતામાતિથેયં હોમાન્તે ચ વિશેષતઃ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૬॥
સૂર્યોદયમુખે રાજન્ યત્પાપં સમુપાર્જિતમ્   ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૭॥
હેતુવાદભરેણાપિ ધર્મપક્ષનિષૂદનમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૮॥

એકેન યત્ત્વયા ભુક્તમેકાન્તે શુભસંસ્થિતેઃ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૩૯॥
સમં તુ ભાગં ન પિતા પુત્રાદીનાં ન યચ્છતિ ।
તત્પાપં યાતુ રાજેન્દ્ર કુરુ ગોવિન્દુકીર્તનમ્॥ ૪૦॥
માતાપિત્રોરભક્તાનાં ભાર્યાપુત્રહતાદિજમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૧॥
દિવામૈથુનજં પાપં પર્વકાલે વિશેષતઃ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૨॥
મિત્રદ્રોહકૃતં પાપં સ્વામિદ્રોહકૃતં ચ યત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૩॥
નિત્ય ક્રિયાવિહીનાનાં દેવતાતિથિવઞ્ચનાત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૪॥
અયથોક્તં વ્રતં કૃત્વા  યત્ત્વયા પાતકં કૃતમ્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૫॥
ગોવધાદિસમં પાપં બ્રહ્મહત્યાસમં ચ યત્ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૬॥
પત્યૌ જીવતિ યા નારી મૃતે વા વ્યભિચારિણી ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૭॥
ભુક્તં ક્ષીરમવત્સાયા ઘૃતં દુગ્ધં તથા દધિ ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૮॥
વર્ણધર્મપરિત્યાગે યત્પાપં સઞ્ચિતં ત્વયા ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૪૯॥
વિના ચાન્દ્રાયણૈઃ કૃચ્છસ્તીર્થૈર્દાનૈર્વ્રતૈર્મખૈઃ  ।
તત્પાપં યાતુ રાજેન્દ્ર કુરુ ગોવિન્દકીર્તનમ્॥ ૫૦॥
ગોવિન્દકીર્તનં નામ સ્તવાનામુત્તમઃ સ્તવઃ ।
પાપપ્રણાશમભ્યેતિ સિંહસ્યેવ   યથા ગજઃ॥ ૫૧॥
કૃત્વા  પાપસહસ્રાણિ સ્તવં ગોવિન્દકીર્તનમ્ ।

યઃ પઠેદન્તકાલેઽપિ સ ગચ્છેત્ પરમં પદમ્॥ ૫૨॥
નિત્યં પઠતિ યો મમર્ત્યઃ શ‍ૃણોતિ હરિવાસરે ।
વિષ્ણૂત્સવેષુ રાજેન્દ્ર મોક્ષમાપ્નોત્યસંશયઃ॥ ૫૩॥
હત્યાસમાનિ પાપાનિ ગોવિન્દસ્તવકીર્તનાત્ ।
વિલયં યાન્તિ રાજેન્દ્ર પ્રોક્તં દેવેન શમ્ભુના॥ ૫૪॥
કૃષ્ણાચૈર્બહુભિઃ  સ્તોત્રૈઃ પઠિતૈર્યત્ફલં શ્રુતમ્ ।
સ્તવેનૈકેન તત્પ્રોક્તં ગોવિન્દાખ્યેન ભૂમિપ॥ ૫૫॥
યત્ફલં પઠિતૈર્વેદૈઃ પુરાણૈશ્ચ પ્રકીર્તિતમ્   ।
તત્ફલં પઠિતે સ્તોત્રે ગોવિન્દાખ્યે પ્રકીર્તિતમ્  ॥ ૫૬॥
તાવત્ પાપાનિ તિષ્ઠન્તિ જન્મકોટિશતૈરપિ ।
યાવત્ પઠતિ જન્તુર્ન ગોવિન્દાખ્યં સ્તવં કલૌ॥ ૫૭॥
લોકે ન તં ચ સ્પૃશતિ ભયમિત્યક્ષરદ્વયમ્ ।
કલૌ પઠતિ યો નિત્યં ગોવિન્દાખ્યં મહાસ્તવમ॥ ૫૮॥
લિખિતસ્તિષ્ઠતિ યસ્ય ગોવિન્દાખ્યો મહાસ્તવઃ ।
ગ્રહશાન્તિર્ગૃહે નિત્યં સુપ્રસન્નાઃ પિતામહાઃ॥ ૫૯॥

ગોવિન્દેતિ કૃતોચ્ચારે અહન્યહનિ ભૂ ભુજ ।
ક્ષિપ્ત્વા કલિમુખે પાંસું દોર્ભ્યાં તુ મનુજેશ્વર ।

ગતોઽસૌ પરમં લોકં કૃત્વા  ગોવિન્દકીર્તનમ્॥ ૬૦॥
ઇતિ શ્રીગોવિન્દસ્તવરાજઃ સમ્પૂર્ણઃ ।
Proofread by Rajesh Thyagarajan

Shri Govindastavaraja

pdf was typeset on October 9, 2021

Please send corrections to sanskrit@cheerful.com

govindastavarAjaH.pdf 5


	Document Information
	Document Text
	Document Credits

